«Стилистик фигуралар»

(Татар теленнән мастер-класс)
Люция ЗӘЙНУЛЛИНА,
Балтач районы Сосна төп мәктәбенең югары квалификация категорияле татар теле һәм әдәбияты укытучысы
Татар теленең аңлатмалы сүзлегендә «Стилистик» сүзенә түбәндәге аңлатма бирелә: «Стильгә, стилистикага мөнәсәбәтле». Телнең стилистик чаралары, фигуралары. Фигура сүзенең аңлатмалы сүзлектә 8 төрле аңлатмасы бар. Безне бүгенге дәрестә берсе генә кызыксындыра: «Сөйләмнең тәэсирен көчәйтә торган стилистик алым».
Бу тема сайлануның төп сәбәп-мотивлары:
– әсәрләрне укыганда, анализлаганда укучыны җәлеп итә, эзләнүгә этәрә; 
– сөйләм телебезне баетуга, зәвыклы итүгә этәргеч бирә;

– укучыларда сөйләм культурасы тәрбияли.

Төп максатлар: 

– укучыларны стилистик фигуралар белән таныштыру ысулларын күрсәтү;

– әдәбият теориясе буенча белемнәрен баетунын кызыклы юлларын тәкъдим итү;

– коллегаларыма телебезнең матурлыгын, байлыгын ачып бирү, матур әдәбиятка мәхәббәт уяту. 

Мастер-классның эпиграфы:
«Сүзгә әһәмият бирергә кирәк, чөнки урынлы кулланылган сүз ул – мәгънә дә, идеология дә, матурлык та». Гадел Кутуй.
– Фигура – латин сүзе; «образ», «күренеш» дигәнне аңлата. Сөйләмнең сәнгатьлелек көчен арттыру өчен, язучы тарафыннан кулланылган үзенчәлекле сүз әйләнмәсе, сүзләрнең үзенчәлекле төзелеше. Стилистик фигураларны үзләренең яңгырашлары, сөйләмдәге тойгылык төсмере бирүләре ягыннан музыкада көйләрнең төрле-төрле борылышлары, кабатлаулары белән чагыштырып карарга мөмкин. Гомумән, стилистик фигуралар – сөйләмнең үзенә күрә бер музыкасы, үзенә күрә бертөрле аһәңе. 

Стилистик фигуралар әдәбият дәресләрендә 4 төргә бүленеп, схемалар ярдәмендә аңлатыла. Мондый ысул белән аңлатканда укучыларның хәтерендә яхшырак кала. 
	Стилистик фигуралар

	Кабатлауга нигезләнгән фигуралар
	Сөйләмнең гадәти булмаган тәртибенә нигезләнгән фигуралар
	Мәгънә каршылыгына нигезләнгән фигуралар
	Автор ихтыярын чагылдыра торган чаралар


– Әлеге 4 төргә бүленгән стилистик фигураларның кайберләренә тукталырбыз.
	Кабатлауга нигезләнгән фигуралар

	КАБАТЛАУ –әсәр эчендә сүзләрнең кабатлануы.

Су анасыннан котылгачтын, тынычлангач, әни И орышты, и орышты, и орышты соң мине.

(Г.Тукай)
	АНАФОРА –
бер үк сүзләр, авазлар, сүзтезмәләрнең шигырь юлы башында кабатлануы.

Бер җирдә юк андый ак каеннар, Бер җирдә юк андый урманнар, Бер җирдә юк камыш сабаклары – Андагыдай шаулый торганнар. (Һ.Такташ)
	РЕФРЕН – 
бөтен бер строфаның яки кушымтаның кабатланып килүе.

Бер генә сүз, бары бер генә... Җырлар икән аны кем генә? Кулың-телең чылбыр-богаулы: Беренче һәм ахыргы сүзне, Бар нәрсәдән кадерле сүзне, Җырлар икән аны кем генә Бер генә сүз! Бары бер генә.
(Х.Туфан)


	Сөйләмнең гадәти булмаган тәртибенә нигезләнгән фигуралар

	ИНВЕРСИЯ –
җөмләдә сүзләрнең гадәти тәртибен үзгәртеп, яңа эмоциональ төсмер өстәү.
Җырлый һәр тал, җитә эңгер Тынмый алар, төн була. (С.Хәким)
	ЭЛЛИПСИС – 
җөмләнең нинди дә булса кисәге төшеп калу.
Табигатьнең иркен күкрәгендә Мәңге көрәш, Мәңге хәрәкәт, Мәңге туу, Мәңге артып тору Белән бергә Үлем — һәлакәт. (Һ.Такташ)
	АСИНДЕТОН – 
сүз һәм җөмләләрне теркәгечсез бәйләү.
Язуларга теркәлмәгән сүзләр күпме! Чын, хак сүзләр, ялган сүзләр, Шомшак сүзләр, Үткен сүзләр...
(Р.Фәйзуллин)


– Татар телендә ия алдан, хәбәр арттан килә, ә язучыларыбыз, шагыйрьләр, сүз осталары, үзләренең әсәрләре әдәби яңгырашлы, аһәңле булсын өчен, инверсия алымын кулланалар.
	Мәгънә каршылыгына нигезләнгән фигуралар

	АНТИТЕЗА – 
капма-каршы куелу.
Без сугышта юлбарыстан көчлебез. Без тынычта аттан артык эшлибез. (Г.Тукай)
	ОКСЮМОРОН – 
хис-тойгы каршылыгы.
Ут якканмын галәм җылытам дип, Керфекләрең синең яшьле чакта. Ялгыз гына син туңгансың янда, Тәрәзләре бозлы төнге йорттай. (Зөлфәт)

	Автор ихтыярын чагылдыра торган чаралар

	РИТОРИК ӨНДӘҮ –
эндәшеп раслау, кисәтү, соклану
Ашкын, кешем! Сине җирдә Еллар көтә, юллар көтә. (Зөлфәт)
	РИТОРИК ЭНДӘШҮ – 
кемгәдер, нәрсәгәдер мөрәҗәгать итеп сөйләү
Күңелледер сезнең гомер, Исән аналар. (X.Туфан)
	РИТОРИК СОРАУ – 
кемгәдер, нәрсәгәдер раслауны белдергән сорау белән мөрәҗәгать итү
Дөнья, Кайда синең яшел агачларың, Кайда монда яшәү шатлыгы?

Сез сөйләгез, Кайда монда сүнмәс яктылык?! (Ф.Кәрим)


– Хөрмәтле коллегалар, без сезнең белән стилистик фигураларның 4 төрен дә карап чыктык. Ә хәзер төркемнәрдә эшләп алырбыз.

Төркемнәрдә эшләү кагыйдәләре.

1. ИПТӘШЕҢНЕ ИГЪТИБАР БЕЛӘН ТЫҢЛА.
2. ТӘНКЫЙТЬЛӘМӘ.
3. ҮЗЕҢНЕ ХӨРМӘТ ИТҮЛӘРЕН ТЕЛӘСӘҢ, БАШКАЛАРНЫ ДА ХӨРМӘТ ИТ. 
4. АКТИВ БУЛ.
Төркемнәргә биремнәр.
1 нче төркем: Кабатлауга нигезләнгән фигуралар.
2 нче  төркем: Сөйләмнең гадәти булмаган тәртибенә нигезләнгән фигуралар.
3 нче өркем: Мәгънә каршылыгына нигезләнгән фигуралар.
4 нче төркем: Автор ихтыярын чагылдыра торган чаралар.
Бирем: Тәкъдим ителгән шигырьләрдән төркемгә бирелгән стилистик фигураларны табарга.
Иҗади бирем. 
Һәр төркем, тәкъдим ителгән темаларга үзенең төркемендә булган стилистик фигураларны кулланып, шигырь юллары, яисә җөмләләр яза. 
– Хөрмәтле коллегалар! Бүгенге һөнәри осталыкта миңа ярдәм итүегез, актив катнашуыгыз өчен рәхмәт. Сез кайсы гына фән белгече булсагыз да, дәресләрегездә татар телен үстерү, укучыларның сөйләмнәрен баету юнәлешендә эшләрсез дип өметләнәм. 
Игътибарыгыз өчен зур рәхмәт!
